
1. Անհրաժեշտությունը
ՀՀ կառավարության 31 հոկտեմբերի 2024 թվականի N 1775-Ա որոշմամբ (այսուհետ՝ Որոշում ) «Հայաստանի ազգային ագրարային համալսարան» հիմնադրամից որոշակի տարածքներ են հետ վերցվել և անհատույց օգտագործման իրավունքով տրամադրվել «Հայաստանում ֆրանսիական համալսարան» հիմնադրամին:
Նշված որոշման կիրառումը էական դժվարություններ է առաջ բերել Հայաստանի ազգային ագրարային համալսարանի (այսուհետ՝ ՀԱԱՀ) բնականոն գործունեության ապահովման համար:
2. Ընթացիկ իրավիճակը և խնդիրները
Որոշմամբ ՀԱԱՀ  հիմնադրամից հետ է վերցվել 2-րդ ուսումնական մասնաշենքից շուրջ 40 լսարան, 7 ուսումնա-գիտական  լաբորատորիաներ և 19 աշխատասենյակներ, որը խնդիր է առաջացնելու 2025-2026 ուսումնական տարվա բնականոն գործունեությանը: 
Նկատի ունենալով վերոգրյալը «Հայաստանի ազգային ագրարային համալսարան» հիմնադրամի 05.11.2024 թվականի հոգաբարձուների խորհրդի  նիստում քննարկվել է առաջացած անհարմարությունների լուծման տարբերակներ՝ վերափոխել և  բարեկարգել ՀԱԱՀ-ի  ամրացված  անբարեկարգ և չափսերով  ու պայմաններով դասասենյակների, աշխատասենյակների  ու լաբորատորիաների  չհամապատասխանող  տարածքները, ինչպես նաև տրամադրել նոր տարածքներ: 
3. Կարգավորման նպատակը և բնույթը 
ՀՀ կառավարության 28.12.2017 թ. N1732-Ա որոշմամբ Երևան քաղաքի Կորյունի 15-17-19 հասցեում գտնվող՝ 7594.5 քառ. մետր մակերեսով մասնաշենքերը հետ է վերցվել «Հայաստանի ազգային ագրարային համալսարան» հիմնադրամից  և նույն որոշմամբ Երևան քաղաքի Մյասնիկյան 2 հասցում գտնվող հանրակրթական ուսումնական մասնաշենքը տրամադրվել էր ՀԱԱՀ՝ վերջինիս ենթակայությամբ գործող ավագ դպրոցի ուսումնական գործընթացը իրականացնելու նպատակով: Սակայն ՀՀ կառավարության 2023 թվականի փետրվարի 9-ի  N 164-Ա որոշմամբ տարածքը հետ է վերցվել Պետական գույքի կառավարման կոմիտեից  և ամրացվել է Մրցակցության պաշտպանության հանձնաժողովին: Նշված տարածքը ՀԱԱՀ-ին տրամադրելու դեպքում ՀՀ օրենսդրությամբ սահմանված ընթացակարգերով «Քաղաքաշինական ծրագրերի փորձագիտական կենտրոն» ԲԲԸ կողմից տրամադրված շենքի տեխնիկական վիճակի և դրա վերակառուցման հնարավորության վերաբերյալ փորձագիտական եզրակացության հիման վրա կիրականացվեն համապատասխան նախագծանախահաշվային փաստաթղթերի փաթեթի մշակման, գոյություն ունեցող շենքի ապամոնտաժման/քանդման և նոր դպրոցի կառուցման աշխատանքները: 
 4. Նախագծի մշակման գործընթացում ներգրավված ինստիտուտները և անձինք 
Նախագիծը մշակվել է Հայաստանի Հանրապետության կրթության, գիտության, մշակույթի և սպորտի նախարարության կողմից։
5. Ակնկալվող արդյունքը
ՀԱԱՀ-ի անխափան գործունեության ապահովում: 
      6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ 
Որոշման նախագիծը բխում է Կառավարության 2021-2026թթ. ծրագրի 4.3 կետի «Կրթություն» բաժնում ամրագրված ծրագրերից, մասնավորապես՝ հանրակրթական ոլորտում առկա խնդիրների լուծման համար անհրաժեշտ  հանրակրթության ամբողջական և շեշտակի փոփոխությունից, որի հիմնաքարերից մեկը մինչև 2026 թվականը հանրակրթական ուսումնական հաստատություններում դպրոցական արդիական ու հագեցած ենթակառուցվածքի, ներառական ու զարգացող միջավայրի, կրթական որակյալ բովանդակության, կրթական ծրագրերի արդիականացման, տեղեկատվական տեխնոլոգիաների լայն կիրառման, ուսումնական հաստատություններն անհրաժեշտ գույքով և արդի սարքավորումներով ապահովումից, իսկ նոր չափորոշիչների ամբողջական ներդրմամբ կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը:

Հայաստանի Հանրապետության կառավարության որոշման նախագծի ընդունումը ՀՀ պետական բյուջեի եկամուտներում և ծախսերում փոփոխություններ չի առաջացնի:

